
KIMCI bagi Korea samalah dengan sambal belacan bagi orang Melayu. Tiap 
kali makan pasti ada kimci. Ada kala sampai dua tiga jenis. Acar tradisi 
Korea ini sudah dibungkus kemas dan dijual di pasar raya dan di kedai 
bebas cukai di lapangan terbang. Tetapi belum ada sambal belacan di pasar 
raya, apa lagi di KLIA. 
  Kimci dan sambal belacan, Korea dan Malaysia, Seoul dan Kuala Lumpur. 
Apa yang sama, apa yang beza? Keduanya asal negara pertanian tradisional 
dan punya ibu kota yang hodoh dan tidak teratur. Korea lama dijajah Jepun. 
Malaysia lebih lama dijajah Inggeris. Kedua-duanya membangun kira-kira 
dalam waktu yang sama. Tetapi Korea lebih cepat menjadi negara industri 
dan lebih maju daripada kita. Mengapa? 
  Kalau majoriti penduduk kita terdiri daripada orang Cina, pasti kita 
lebih maju daripada sekarang - jadi macam Korea. Yang memerintah dan 
menjaga keamanan Melayu, yang memajukan ekonomi atau menjana pembangunan 
adalah orang Cina. Tanpa mereka negara kita tidak mungkin mencapai tingkat 
kemajuan seperti sekarang ini. Malu nak sebut, tetapi ini adalah 
kenyataan. 
  Sehingga kira-kira pertengahan 1980-an, kehidupan rakyat Korea, umumnya 
lebih sulit daripada kita. Cuaca empat musim memaksa mereka membuat 
persediaan pakaian dan makanan yang sesuai. Kira-kira 4/5 muka bumi mereka 
lembah dan bukit bukau. Tanah untuk diusahakan amat terbatas. Tapak untuk 
membina pondok pun sukar. Hidup memang amat payah dan perit. Ini mendorong 
mereka bekerja lebih keras. Budaya mereka bukan budaya santai. 
  Pandang Ke Timur dan budaya santai lenggang kangkung 
  DUA puluh tahun lalu, kita miskin, tetapi hidup tidak begitu perit. 
Tidak mungkin mati kelaparan. Sepanjang tahun tak pakai baju boleh duduk- 
duduk di pelantar. Kita jadi santai. Mendendangkan lagu Lenggang Kangkung. 
  Tidaklah keterlaluan jika dikatakan, tanpa pemimpin seperti Dr Mahathir 
kita masih jauh di belakang. Kata Sultan Sharafuddin, "As Prime Minister, 
he made the Malays aware about opening minds towards success from a race 
which was once labelled lazy by the imperialists." 
  Pengaruh penjajahan Jepun dan Inggeris jauh bezanya. Inggeris melatih 
orang Melayu jadi pegawai dan pemakan gaji dan jadi gentleman! Jepun 
menjadikan orang Korea tekun menawan alam dan mengatasi cabaran. 
  Kalau Dr Mahathir belajar empat atau lima tahun di England, mungkin dia 
pun menjadi seorang gentleman yang mendewakan Orang Putih. Dalam zaman 
beliau jadi Perdana Menteri, puluhan ribu anak-anak Melayu dihantar ke 
England dan Amerika, tetapi beliau mengajak kita "Pandang ke Timur". 
  Semakin lama merenung kebangkitan Korea dan Jepun, semakin jelas, bahawa 
"Pandang ke Timur" bukan sangat melihat kemajuan teknologinya. Teknologi 
Jepun dan Korea itu asalnya dari Barat juga. Kita boleh belajar ilmu ini 
dari Amerika atau mana-mana saja. 
  Akan tetapi yang penting ialah semangat, ketekunan dan cara kerjanya, 
disiplinnya, nilai-nilai positifnya. Bukan saja pembangunan fisikalnya, 
tetapi mentalnya. Bukan saja pembinaan kilang, bangunan dan jambatan, 
tetapi penyelenggaraan apa yang dibangunkan itu. 
  Kita suka membina jalan, longkang, bangunan dan macam-macam lagi, tetapi 
kita tidak mementingkan kualiti. Lalu penyelenggaraannya pun jangan tidak 
saja. Setiap projek ada spesifikasinya, ada arkitek dan juruteranya, 
tetapi kontraktor yang membinanya tidak perlu mengikut spesifikasi 
sepenuhnya. Sebab itu bangunan pecah-pecah, jalan berlubang-lubang 



manakala longkang dan tebing jalan menyakitkan mata. 
  Suka membina tetapi tak pentingkan kualiti dan penyelenggaraannya 
  SUDAH beberapa tahun saya tidak berkelana di kota Seoul. Dan kali ini 
kota kimci ini benar-benar menawan saya. Sebelum tiba saya katakan pada 
isteri saya, "Ini kali terakhir kita datang ke Korea. Mahal dan tiada yang 
menarik." Setelah enam hari di kota raya ini, keputusan itu saya tarik 
balik. 
  Kota yang kira-kira 25 tahun lalu, lereng-lereng bukitnya jadi kawasan 
sesak, sudah benar-benar jadi kota moden. Lebih hebat daripada Tokyo yang 
sebelum ini jadi Kota Asia yang mengagumkan. Bukan saja bangunannya, jalan 
dan jambatannya, kereta api bawah tanahnya, tetapi juga kebersihan dan 
ketertibannya dan jua penyelenggaraan (maintenance) kotanya. 
  Jalan dan longkang, tembok, tebing jalan dan laluan pejalan kaki tiada 
yang pecah-pecah dan berlubang-lubang, meskipun berjuta-juta manusia dan 
kenderaan menggunakannya setiap hari. Warung-warung di lorong kecil pun 
kemas dan bersih. Tidak merasa bimbang atau tidak selesa untuk menikmati 
makanan murah. 
  Saya teringat betapa tidak selesanya setiap kali minum teh tarik dan 
nasi lemak di warung-warung di KL dan PJ. Busuknya longgokan sampah dan 
longkang dan tikus-tikus gemuk berpesta di bawah meja. 
  Saya teringatkan kegemaran dan kecekapan kita meratakan bukit dan 
lembah. Di kota ini, tiada bukit yang diratakan dan lembah yang ditambun. 
Bangunan besar tinggi dan jalan enam dan lapan jalur sedikit pun tidak 
merosakkan muka buminya. 
  Pertunjukan muzik dan tarian di Korean Traditional Stage, melupakan saya 
berada di tengah kota rimba batu mata yang hiruk pikuk. Lalu teringatkan 
kunjungan kami ke Sarawak Cultural Village di Kuching dua bulan lalu. 
Nyata benar mutu persembahan muzik dan tarian di kampung budaya ini perlu 
dipertingkatkan. Bahan seni kita cukup banyak, tetapi meminta biaya dan 
kesungguhan para seniman untuk menjadikannya pertunjukan yang puas di mata 
dan di hati. 
  Pasar besar dengan ribuan kedai khusus yang mengasyikkan 
  KIRA-KIRA 20 tahun lalu, kemajuan Korea diungkapkan sebagai "The miracle 
of Han River" (Keajaiban Sungai Han). Tetapi sekarang, saya yakin, yang 
sebenarnya ialah The miracle of Korean or Korean Culture (Keajaiban bangsa 
Korea atau budaya Korea). Sebenarnyalah, dalam pembangunan bangsa dan 
negara tiada keajaiban. Yang ada manusia dan budaya kerjanya. 
  Dalam budaya Melayu pun ada juga nilai-nilai yang baik. Orang Melayu 
juga sanggup bertekun, tetapi ketekunan kita hanya dalam kerja-kerja seni. 
Umpamanya kerja-kerja ukiran dan tenunan. Tidak untuk hasil wang ringgit, 
tetapi untuk kepuasan jiwa. Maka untuk mencari kekayaan pun kita selalu 
memilih jalan cepat dan mudah. Justeru meskipun dikata-kata dan dipandang 
hina, kita terus suka menjual projek anugerah kerajaan. 
  Pengerusi Dewan Perniagaan Melayu Terengganu mengatakan, target untuk 
Bumiputera mencapai 30 peratus penguasaan ekonomi pada tahun 2010 terlalu 
lama. Target kita mestilah tahun 2005. Cita-cita, impian atau mimpi? 
  Memang benar cerita kawan-kawan, Seoul telah menjadi salah satu kota 
raya yang termahal di dunia. Secawan teh atau kopi biasa di hotel empat 
bintang RM38.00 Sepinggan nasi goreng biasa saja di restoran kecil RM20.00 
- RM27.00 Secawan kopi di pinggir jalan RM3.60. Tetapi kotanya kemas dan 
bersih. 
  Subwaynya efisien dan murah (RM2.70 untuk ke mana-mana saja dalam kota). 
Namdaemun dan Dongdaemum adalah pasar beribu kedai macam-macam barang, 
yang harganya masih murah jika sanggup menawar. Insa-dong tempat barang- 
barang antik dan ole-ole. Dangdaemun Sports Gear Street pusat pelbagai 
barangan sukan, Techno Mart kedai terbesar perkakasan elektronik. 
  Seoul kota yang amat sibuk, tetapi enak untuk berjalan-jalan dan 



berbelanja. Meskipun tak disebut, ia memanglah kota Asia bertaraf dunia. 
  Kita sudah maju, tetapi sepatutnya lebih berkualiti. Sampah dan tandas 
tak patut lagi jadi isu kempen. Apabila berjalan-jalan di KL dan terasa 
hendak buang air besar, kita tak patut lagi merasa risau. 
  (Seoul, 27 September - 2 Oktober 2003) 

